
Монгол Улсын Их Хурлын 2014 оны намрын ээлжит чуулганы 

10 дугаар сарын 14-ний өдөр (Мягмар гараг)-ийн 
       нэгдсэн хуралдааны гар тэмдэглэл

Улсын Их Хурлын дарга З.Энхболд ирц, хэлэлцэх асуудлын дарааллыг танилцуулж, хуралдааныг даргалав.

Ирвэл зохих 76 гишүүнээс 39 гишүүн ирж 51.3 хувийн ирцтэйгээр хуралдаан 10 цаг 47 минутад Төрийн ордны Улсын Их Хурлын чуулганы нэгдсэн хуралдааны танхимд эхлэв.

Чөлөөтэй: С.Батболд, Су.Батболд, А.Тлейхан, Г.Уянга, Л.Цог,


Өвчтэй: Д.Сумъяабазар,


Тасалсан: Р.Амаржаргал, Х.Болорчулуун, Д.Зоригт, М.Зоригт, С.Ганбаатар, Д.Ганбат, М.Зоригт, Б.Наранхүү, Д.Тэрбишдагва, Ч.Улаан, Л.Энх-Амгалан, Ж.Эрдэнэбат,


Хоцорсон: Д.Арвин-0:15, Н.Батбаяр-0:24, Д.Батцогт-0:16, Л.Болд-0:10, С.Ганбаатар-0:22, Ц.Даваасүрэн-0:19, Д.Лүндээжанцан-0:05, С.Оюун-0:15, Ц.Оюунбаатар-0:17, Я.Санжмятав-0:31, Я.Содбаатар-0:25, М.Сономпил-0:26, Б.Чойжилсүрэн-0:26, Ж.Энхбаяр-0:11, С.Эрдэнэ-0:22.


Хуралдаанд нийт 61 гишүүн ирж 80.3 хувийн ирцтэй байв.

Нэг. Засгийн газрын бүрэлдэхүүний тухай хуульд өөрчлөлт оруулах тухай болон Засгийн газрын бүтцийн тухай хуульд өөрчлөлт оруулах тухай хуульд нийцүүлэн холбогдох хуулиудад нэмэлт, өөрчлөлт оруулах тухай хуулийн төслүүд /хэлэлцэх эсэх/

Хэлэлцэж буй асуудалтай холбогдуулан Засгийн газрын Хэрэг эрхлэх газрын Тэргүүн дэд дарга Ч.Сайнбилэг, мөн газрын Хууль, эрх зүйн газрын дарга Н.Энхтуяа, ахлах референт Н.Мөнхбат нарын бүрэлдэхүүнтэй ажлын хэсэг оролцов.

Хуралдаанд Улсын Их Хурлын Төрийн байгуулалтын байнгын хорооны ажлын албаны ахлах зөвлөх Ч.Ариунхур, зөвлөх Ж.Бямбадулам, референт С.Энхцэцэг нар байлцав.


Хууль санаачлагчийн илтгэлийг Монгол Улсын сайд, Засгийн газрын Хэрэг эрхлэх газрын дарга Ч.Сайханбилэг, Төрийн байгуулалтын байнгын хорооны санал, дүгнэлтийг Улсын Их Хурлын гишүүн С.Баярцогт нар танилцуулав.


Хууль санаачлагчийн илтгэл болон Төрийн байгуулалтын байнгын хорооны санал, дүгнэлттэй холбогдуулан Улсын Их Хурлын гишүүн Б.Гарамгайбаатар, Ё.Отгонбаяр нарын тавьсан асуултад  Монгол Улсын сайд, Засгийн газрын Хэрэг эрхлэх газрын дарга Ч.Сайханбилэг хариулж, тайлбар хийв.


Төслийн талаар Байнгын хорооноос гаргасан санал, дүгнэлтийг Улсын Их Хурлын гишүүн С.Бямбацогт, Ц.Нямдорж, Д.Лүндээжанцан нар дэмжиж,  Д.Хаянхярваа, Ё.Отгонбаяр, С.Баярцогт  нар дэмжихгүй үг хэлэв.


З.Энхболд: -Засгийн газрын бүрэлдэхүүний тухай хуульд өөрчлөлт оруулах тухай, Инновацийн тухай хуульд нэмэлт, өөрчлөлт оруулах тухай, Концессын тухай хуульд өөрчлөлт оруулах тухай, Монгол Улсын Их Хурлын чуулганы хуралдааны дэгийн тухай хуульд өөрчлөлт оруулах тухай, Монгол Улсын Хөгжлийн банкны тухай хуульд өөрчлөлт оруулах тухай, Мэдээллийн ил тод байдал ба мэдээлэл авах эрхийн тухай хуульд өөрчлөлт оруулах тухай, Төсвийн тогтвортой байдлын тухай хуульд өөрчлөлт оруулах тухай, Төсвийн тухай хуульд нэмэлт, өөрчлөлт оруулах тухай, Хилийн боомтын тухай  хуульд өөрчлөлт оруулах тухай, Чөлөөт бүсийн тухай хуульд өөрчлөлт оруулах тухай, Шилэн дансны тухай хуульд нэмэлт, өөрчлөлт оруулах тухай, Хөрөнгө оруулалтын тухай хуульд нэмэлт, өөрчлөлт оруулах тухай, “Төр, хувийн хэвшлийн түншлэлийн талаар төрөөс баримтлах бодлого батлах тухай тогтоолын хавсралтад өөрчлөлт оруулах тухай” Улсын Их Хурлын тогтоолын төслүүдийг хэлэлцэх нь зүйтэй гэсэн санал хураалт явуулъя.

Зөвшөөрсөн:          48   

Татгалзсан:
           13
           Бүгд:
                     61        


78.7 хувийн саналаар хууль, тогтоолын төсөл дэмжигдсэн тул анхны хэлэлцүүлэгт бэлтгүүлэхээр Төрийн байгуулалтын байнгын хороонд шилжүүллээ.

Бусад.  Улсын Их Хурлын гишүүн С.Одонтуяа, С.Эрдэнэ нарын урилгаар Баянгол дүүргийн 4 дүгээр хорооны 44 иргэн, мөн дүүргийн 20 дугаар хорооны 45 иргэн Улсын Их Хурлын чуулган, Төрийн ордны үйл ажиллагаатай танилцав.

Энэ өдрийн хуралдааны бэлтгэл, зохион байгуулалтын үйл ажиллагааг хариуцан Улсын Их Хурлын Тамгын газрын Ерөнхий нарийн бичгийн дарга Б.Болдбаатар, Хуралдаан зохион байгуулах хэлтсийн дарга Н.Цогтсайхан, мөн хэлтсийн Хуралдаан зохион байгуулах албаны референт З.Нямцогт, шинжээч А.Болортуяа, Б.Баярсайхан нар ажиллав.

Хуралдаан 11 цаг 23 минутад өндөрлөв.

Тэмдэглэлтэй танилцсан:

ТАМГЫН ГАЗРЫН ЕРӨНХИЙ

НАРИЙН БИЧГИЙН ДАРГА




Б.БОЛДБААТАР

Тэмдэглэл хөтөлсөн:

ПРОТОКОЛЫН АЛБАНЫ  


ШИНЖЭЭЧ                                                                             М.НОМИНДУЛАМ

 МОНГОЛ УЛСЫН ИХ ХУРЛЫН 2014 ОНЫ НАМРЫН ЭЭЛЖИТ ЧУУЛГАНЫ  

 10 ДУГААР САРЫН 14-НИЙ ӨДӨР /МЯГМАР ГАРАГ/-ИЙН 
НЭГДСЭН ХУРАЛДААНЫ ДЭЛГЭРЭНГҮЙ 
ТЭМДЭГЛЭЛ

З.Энхболд: -2014 оны намрын ээлжит чуулганы 10 дугаар сарын 14-ний өдрийн нэгдсэн хуралдаан. Ирц 39 гишүүн ирж 51.3 хувийн ирцтэй тул нээгдэж байна. Өнөөдрийн чуулганаар ганц асуудал хэлэлцэнэ. Засгийн газрын бүрэлдэхүүнд өөрчлөлт оруулах тухай болон Засгийн газрын бүтцийн тухай хуульд өөрчлөлт оруулах тухай хуулиуд баталсантай холбогдуулан холбогдох бусад хуульд нэмэлт, өөрчлөлт оруулах тухай хуулиудын төсөл /Засгийн газар өргөн мэдүүлсэн, хэлэлцэх эсэх/ асуудал байна. Хэлэлцэх асуудал дээр саналтай гишүүн байна уу? Алга байна. Хэлэлцэх асуудалдаа оръё.

Нэг. Засгийн газрын бүрэлдэхүүний тухай хуульд өөрчлөлт оруулах тухай болон Засгийн газрын бүтцийн тухай хуульд өөрчлөлт оруулах тухай хуульд нийцүүлэн холбогдох хуулиудад нэмэлт, өөрчлөлт оруулах тухай хуулийн төслүүд /хэлэлцэх эсэх/

Засгийн газрын бүрэлдэхүүнд өөрчлөлт оруулах тухай болон Засгийн газрын бүтцийн тухай хуульд өөрчлөлт оруулах тухай хуулиуд баталсантай холбогдуулан холбогдох бусад хуульд нэмэлт, өөрчлөлт оруулах тухай хуулиудын төслийн хэлэлцэх эсэх асуудлыг  эхэлье. Хууль санаачлагчийн илтгэлийг Засгийн газрын Хэрэг эрхлэх газрын дарга Сайханбилэг танилцуулна. Индэрт урьж байна. Сайханбилэг хаана байна вэ? Төрийн байгуулалтын байнгын хороон дээр байсан уу? “А” танхимаас чуулганы танхим хүртэл яасан удаан явж байна вэ? Сайханбилэгийг олъё. Бүх намаас бүрдсэн эрлийн групп явуулах уу? Асуултад хариулна л даа. Сайханбилэг сайдыг индэрт урьж байна. 

Ч.Сайханбилэг: -Улсын Их Хурлын дарга, эрхэм гишүүд ээ,

Монгол Улсын Их Хурал  2014 оны 10 дугаар сарын 07-ны өдөр Монгол Улсын Засгийн газрын тухай хуульд нэмэлт, өөрчлөлт оруулах тухай, Засгийн газрын бүтцийн тухай хуульд өөрчлөлт оруулах тухай хуулиудыг баталсан. Үүний дагуу Засгийн газрын бүтцийг ерөнхий чиглэлийн 4, чиглэлийн 9 яамтай байхаар хуульчилсан болно. 

Засгийн газрын бүрэлдэхүүнд өөрчлөлт оруулах тухай хуулийн саналыг Засгийн газрын бүтцийн тухай хууль батлагдсантай холбогдуулан холбогдох бусад хуульд өөрчлөлт оруулах  тухай хуулийн төслийн хамт Улсын Их Хуралд өргөн мэдүүлж байна. Хэлэлцэн шийдвэрлэж өгөхийг та бүхнээс хүсье.

З.Энхболд: -Хууль, тогтоолын төслийн талаар Төрийн байгуулалтын байнгын хорооны санал, дүгнэлтийг Улсын Их Хурлын гишүүн Баярцогт танилцуулна. Индэрт урьж байна.

С.Баярцогт: -Улсын Их Хурлын дарга, эрхэм гишүүд ээ,


Монгол Улсын Ерөнхий сайдаас Монгол Улсын Үндсэн хуулийн Гучин есдүгээр зүйлийн 2 дахь хэсэгт заасныг үндэслэн Монгол Улсын Ерөнхийлөгчтэй зөвшилцөн Монгол Улсын Засгийн газрын бүрэлдэхүүний тухай хуульд өөрчлөлт оруулах тухай болон холбогдох бусад хуулийн төслүүдийг 2014 оны 10 дугаар сарын 13-ны єдєр Улсын Их Хуралд єргєн мэдүүлжээ. 

Төрийн байгуулалтын байнгын хороо дээрх хуулийн төслүүдийн хэлэлцэх эсэх асуудлыг 2014 оны 10 дугаар сарын 14-ний єдрийн хуралдаанаараа хэлэлцээд дараах санал, дүгнэлтийг Улсын Их Хурлын чуулганы нэгдсэн хуралдаанд танилцуулж байна. 

Улсын Их Хурлаас 2014 оны 10 дугаар сарын 07-ны өдөр баталсан Монгол Улсын Засгийн газрын тухай хуульд нэмэлт, өөрчлөлт оруулах тухай, Монгол Улсын Засгийн газрын бүтцийн тухай хуульд өөрчлөлт оруулах тухай хуульд нийцүүлэн Монгол Улсын Засгийн газрын бүрэлдэхүүний тухай хуульд өөрчлөлт оруулах тухай болон холбогдох зарим хуульд нэмэлт, өөрчлөлт оруулах хууль, тогтоолын төслийг боловсруулан  өргөн мэдүүлсэн байна. 

Төслийг Байнгын хорооны хуралдаанаар хэлэлцэх үед Улсын Их Хурлын гишүүн Баярцогт, О.Баасанхүү, Батзандан, Бямбацогт, Нямдорж, Н.Энхболд, М.Энхболд нар Монгол Улсын Засгийн газрын бүрэлдэхүүний тухай хуульд өөрчлөлт оруулах тухай хуулийн төслийг Засгийн газрын бүтцийн тухай хуульд өөрчлөлт оруулах тухай хуульд  нийцүүлэн дагалдаж орж ирсэн хуулиудаас тусад нь хэлэлцэх, эдгээр хуулийн төслүүдийг цаг алдалгүй хэлэлцэн батлах, Засгийн газрын гишүүдийг томилох, чөлөөлөх асуудлыг яаралтай оруулж  ирэх нь зүйтэй гэсэн саналуудыг тус тус гаргалаа. 

Монгол Улсын Засгийн газрын бүрэлдэхүүний тухай хуульд өөрчлөлт оруулах тухай болон Засгийн газрын бүтцийн тухай хуульд өөрчлөлт оруулах тухай хуульд  нийцүүлэн зарим хуульд нэмэлт, өөрчлөлт оруулах тухай хуулийн төслүүдийг хэлэлцэхийг Байнгын хорооны хуралдаанд оролцсон гишүүдийн олонх нь дэмжиж, Улсын Их Хурлын чуулганы нэгдсэн хуралдаанд оруулах нь зүйтэй гэж үзсэн болно.

Улсын Их Хурлын эрхэм гишүүд ээ,

Монгол Улсын Засгийн газрын бүрэлдэхүүний тухай хуульд өөрчлөлт оруулах тухай болон Засгийн газрын бүтцийн тухай хуульд өөрчлөлт оруулах тухай хуульд  нийцүүлэн боловсруулсан Монгол Улсын Их Хурлын чуулганы хуралдааны дэгийн тухай хууль, Концессын тухай, Монгол Улсын Хөгжлийн банкны тухай, Төсвийн тогтвортой байдлын тухай, Мэдээллийн ил тод байдал ба мэдээлэл авах эрхийн тухай, Хилийн боомтын тухай, Чөлөөт бүсийн тухай хуулиудад өөрчлөлт оруулах, Инновацийн тухай, Төсвийн тухай, Шилэн дансны тухай, Хөрөнгө оруулалтын тухай хуулиудад нэмэлт, өөрчлөлт оруулах тухай хуулийн төслүүд, “Төр, хувийн хэвшлийн түншлэлийн талаар төрөөс баримтлах бодлого батлах тухай” Монгол Улсын Их Хурлын 2009 оны 10 дугаар сарын 15-ны өдрийн 64 дүгээр тогтоолын хавсралтад өөрчлөлт оруулах тухай Улсын Их Хурлын тогтоолын төслийг хэлэлцэх эсэх асуудлаар Төрийн байгуулалтын байнгын хорооноос гаргасан санал, дүгнэлтийг хэлэлцэн шийдвэрлэж өгөхийг хүсье. 

Анхаарал тавьсан явдалд баярлалаа.


З.Энхболд: -Ажлын хэсгийг танилцуулъя. 4 хүн ажлын хэсэгт нэрээ өгсөн байна. Хууль зүйн яамны Төрийн нарийн бичгийн дарга Баярцэцэг ирээгүй байна,  Засгийн газрын Хэрэг эрхлэх газрын Тэргүүн дэд дарга Сайнбилэг ирээгүй байна, Засгийн газрын Хэрэг эрхлэх газрын Хууль, эрх зүйн газрын дарга Энхтуяа 81 дүгээр микрофон ирсэн байна, Засгийн газрын Хэрэг эрхлэх газрын Хууль, эрх зүйн газрын  ахлах референт Мөнхбат ирээгүй байна.

Хууль санаачлагчийн илтгэл болон Байнгын хорооны санал, дүгнэлттэй  холбогдуулан асуулттай гишүүд байвал нэрийг авъя. Гарамгайбаатар, Отгонбаяр гишүүнээр асуулт тасаллаа. Гарамгайбаатар гишүүн асууя.

Б.Гарамгайбаатар: -Баярлалаа. Би өргөн барьсан хуулийн төслийн Хөрөнгө оруулалтын тухай хуульд нэмэлт, өөрчлөлт оруулж байгаа хоёрдугаар зүйл дээр асуулт асуух гэсэн юм. “Холбогдох байгууллагуудын дүгнэлтийг үндэслэн гэж нэмсүгэй” гэж байгаа юм. Ямар холбогдох байгууллагуудын ямар дүгнэлтийг үндэслэн нэмж байгаа талаар тайлбар авах гэсэн юм. Хоёрдугаарт, Ерөнхий сайд Хөрөнгө оруулалтын тухай хуульд орон тооны бус зөвлөлийг хуучнаараа байгуулдаг байсныг тогтооно гэж бичсэн байгаа юм. Тогтооно гэдэг нь юу гэсэн үг юм бол гэсэн ийм хоёр зүйлийг тодруулах гэсэн юм. 

З.Энхболд: -Сайханбилэг сайд  хариулъя.

Ч.Сайханбилэг: -Эхнийх нь аль хуулийг бичсэн бэ? Хуучин Эдийн засгийн хөгжлийн сайд энэ хуулийн 9.3-т заасан зөвлөлийн бүрэлдэхүүнийг томилдог байсан. Энэ эрх нь Ерөнхий сайдад шилжиж байгаагаар энэ асуудлыг зохицуулж байгаа юм. Эхний асуулт хэддүгээр заалт гэсэн бэ? Хөрөнгө оруулалтын тухай хууль дээр холбогдох байгууллагууд гэдэг нь асуудал хариуцсан салбарын байгууллагууд болон Эдийн засгийн хөгжлийн яамны саналууд байсан. Энэ утгаараа холбогдох байгууллагуудын дүгнэлт гэж байгаа юм. Ажлын хэсгээс нэмэлт тайлбар  хийх үү? Салбарын яам болон холбогдох байгууллага гэдэг тэр утгаараа орж явж байгаа юм. 

З.Энхболд: -Отгонбаяр гишүүн асууя. 

Ё.Отгонбаяр: -Баярлалаа, хууль санаачлагчаас асуулт асуумаар байна. Энэ хуулийн төслөө бид нар хэлэлцээд баталлаа гэж бодъё. Тэгээд Засгийн газрын гишүүдээ томилоогүй, тэгэхээр хоёр Засгийн газартай болох нөхцөл үүсээд байна уу? Сайдгүй яам бий болох нь байна, яамгүй сайд бий болох нь байна. Ингээд нийлж байгаа яамд дээр чинь сайдаа томилтол яаж шийдвэр гаргах вэ? Хоёр сайд нь хөтлөлцөж сууж байгаад шийдвэр гаргах уу? Ямар хууль эрх зүйн үр дагавар үүнээс болж үүсэх вэ? Үүнийг тодруулж өгөөч. Бид нар энэ сардаа багтаагаад төрийн бүтцээр хачин сэгсрэлт хийх гээд байх шиг байна. Нэгдүгээрт, Засгийн газар бүрэлдэхүүн, бүтцээ хэлэлцэж байх хооронд зай гаргаад ойлгомжгүй байдал үүсэх ийм нөхцөл харагдаад байна. Хоёрдугаарт, төсвийн төсөл өргөн барьсан, тэр төслийг харж байхад бүх төсвийн байгууллагууд орон нутагт хуваагаад өгч байгаа дүр зураг харагдах юм. Тэгвэл энэ чинь сайд байх ямар  хэрэгтэй юм бэ? Бүх яамыг татан буулгавал яасан юм бэ?  21 аймгийн Засаг дарга бид нар сургуулиа барина, манай аймаг эмнэлгээ барина, манай аймаг соёлын төвөө барина гээд улс орон даяар 21 хуваагаад шийддэг болох юм бол төр, салбарын нэгдсэн бодлого гэж байхгүй боллоо шүү дээ. Ямар хэрэгтэй сайд нар гэж томилох гээд суугаад байгаа юм бэ? Энэ асуултад хариулж өгөөч. 


З.Энхболд: -Хууль санаачлагч Сайханбилэг сайд  хариулъя.

Ч.Сайханбилэг: -Отгонбаяр гишүүний асуултад хариулъя. Бид нар явдаг дарааллаараа явж байгаа, эхлээд Засгийн газрын бүтцийн тухай хууль батлагддаг. Дараа нь бүрэлдэхүүний хууль баталдаг. Тэгээд сайд нарын асуудал орж  ирж шийдэгдэнэ. Отгонбаяр гишүүний асуусан асуулт Төрийн байгуулалтын байнгын хороон дээр гарсан энэ хууль батлагдаж дуусахаас өмнө Засгийн газрын шинэ гишүүдийн нэр Улсын Их Хуралд өргөн баригдсан байх болно. 


З.Энхболд: -Отгонбаяр гишүүн тодруулъя.


Ё.Отгонбаяр: -Хамгийн гол нь бүрэлдэхүүн томилтол зай гарна даа. Тэр хооронд Монголын төр ямар шийдвэр гаргаж, яаж явах юм бэ? Тэр  хугацаанд гаргасан шийдвэрийн хариуцлагыг явж байгаа сайд нь хүлээх юм уу, ирж байгаа сайд нь хүлээх юм уу? Эзэнгүй яам нь хүлээх юм уу, яамгүй сайд нь хүлээх юм уу? Үүнийг яг тодорхой хугацааны зай гараад байна шүү дээ. 


З.Энхболд: -Сайханбилэг сайд  хариулъя.

Ч.Сайханбилэг: -Сая хэллээ, ямар нэгэн зай гарах тухай асуудал байхгүй. Бүрэлдэхүүний тухай хууль батлагдана, шинэ сайд нар томилогдоно. Тийм учраас хуулийн зөрчил, зохицуулалтгүй үлдэх хугацаа, шинэ хуучин сайд нарын хооронд өөр эрх зүйн нөхцөл байдал үүснэ гэдэг асуудлууд аль аль нь гарахгүйгээр зохицуулагдана. 


З.Энхболд: -Гишүүд асуулт асууж дууслаа. Үг  хэлэх гишүүд байвал нэр авъя. Дэмжсэн 3, дэмжээгүй 3 хүртэл. Хүрэлбаатар гишүүнээр тасалъя. Гэхдээ Баярцогт гишүүн хүртэл 6 хүн үг хэлэх эрхтэй. Бямбацогт гишүүн үг хэлнэ.


С.Бямбацогт: -Баярлалаа. Бүрэлдэхүүний асуудлыг батлаад явахыг дэмжиж байгаа. Гэхдээ Сайханбилэг сайд хариулж байна л даа. Яг дарааллынхаа дагуу явж байгаа гэж энэ парламентын хорин хэдэн жилийн түүхэнд бүтэц, бүрэлдэхүүний асуудлыг хамтад нь хэлэлцээд, сайд нарыг нь хамтад нь томилоод явж байсан. Өнөөдрийнх шиг 10 дугаар сарын 01-нд бүтцээ батлаад, дахиад 10 хоног  хүлээж байгаад бүрэлдэхүүнээ батлаад дахиад хэдэн хоног болох нь мэдэгдэхгүй хугацааны дараа сайд нараа томилж байсан тийм тохиолдол байхгүй. Сая Отгонбаяр гишүүний ярьж байгаа асуудал үүснэ. Өнөөдөр Бүрэлдэхүүний тухай хуультай хамт яам нь татан буусан сайд нарыг чөлөөлөх асуудал Улсын Их Хурал хамт шийдэх ёстой. Ингэхгүй бол яамгүй сайд, сайдгүй яамны асуудал үүснэ. Өнөөдөр бүрэлдэхүүн батлагдчихвал 16 яамтай 16 сайдтай үйл ажиллагаа явуулах эрх зүйн орчин бүрдэнэ. Гэтэл Улсын Их Хурал 19 сайдаа чөлөөлөөгүй байж байгаа. Эд нар маань чөлөөлөгдөөгүй учраас бүрэн эрх нь хэвээрээ хадгалагдана. Ингээд энэ хоёрын хооронд 2 хүчин төгөлдөр хууль хоорондоо зөрчилдөөд асуудал үүснэ. Тийм болохоор чөлөөлөх асуудлыг хамтад нь шийдэх ёстой. Шийдэхгүйгээр маргааш, нөгөөдөр төсвийн эхний хэлэлцүүлэг хийх гэж байгаа, үүн дээр яах юм бэ? Эзэнгүй яамны төсвийг хэн хариуцаж  хариулах юм бэ? Бүрэлдэхүүний тухай хууль баталлаа, яамгүй сайд нь юу хийх юм бэ? Ингээд асуудлууд үүснэ шүү дээ. Тийм учраас дараа дараагийнхаа гарах үр дагавраа бодож энэ асуудлыг хамтад нь шийдээд явах ёстой. Яах аргагүй өмнөх жишиг практик бүтэц, бүрэлдэхүүн, сайдын асуудал хамтдаа л Улсын Их Хурал хэлэлцэн баталж байсан. Өнөөдөр нохой, үхрийн баас шиг цувуулдаг ийм байдлаар эхлээд бүтцээ яриад хэд хоногийн дараа бүрэлдэхүүн, тэгээд хэд хоногийн дараа сайд нарын асуудал гээд ингэж асуудлыг сунжруулаад байх шаардлага байхгүй. Улсын Их Хурал дээр хэлэлцэх олон асуудал хүлээгдэж байгаа. Гэтэл ийм байдлаар бүтэц, бүрэлдэхүүн ярьдаг, хэн сайд болох вэ гэдгийг ярьдаг, ойлголцохгүй үүнээсээ болоод улс орны нийгэм, эдийн засгийн тулгамдсан томоохон асуудлуудыг шийдэж чаддаггүй ийм байж болохгүй. Тийм болохоор сайд нарыг чөлөөлөх асуудлаа Улсын Их Хурал бүрэлдэхүүнийг хэлэлцэх явцдаа оруулж ирээд хамтад нь шийдээд явах ёстой гэдэг саналыг хэлье. 

З.Энхболд: -Хэлэлцэхийг дэмжиж байна уу Бямбацогт гишүүнээ? Дэмжиж үг хэллээ. Хаянхярваа гишүүн.

Д.Хаянхярваа: -Тэгэхээр бид нар бүтэц бүрэлдэхүүний асуудлыг хэлэлцээр орж ирж байна. Сая Бямбацогт гишүүн хэллээ, түрүүн Отгонбаяр гишүүн хэлсэн. Үндсэндээ бид нар хууль дүрэм гэдэг юмыг мөрдөхгүй яваад байдаг болчихлоо энэ парламент. Сая Сайханбилэг  сайд улаан цагаан худлаа ярьчих шиг болох юм. Завсар гаргахгүй гэж одоо бүтэц бүрэлдэхүүнээ батлахаар чинь хүнээ оруулж ирээгүй байхад завсар гаргахгүй гэж юу гэсэн үг вэ? Сайд томилогдтол тэр чинь завсар гаргахгүй байна гэж ярьж болохгүй шүү дээ. Энэ чинь завсар гарна. Их Хурал дээр бид нар хуулиа мөрддөг, хуулиа барьдаг байж л доош нь эндээс гарсан хуулиа дагаж мөрдөх тухай асуудлыг шаардах эрх зүйн орчин зөв үүсэх болов уу даа гэж бодож сууна. Бид уг нь бүтцийн өөрчлөлтийг хийнэ гэхэд нэлээдгүй зүйлийг  хувь хүнийхээ хувьд хүлээж байсан. Ер нь олон талаас нь ярилцах байх, бид нар 1990-ээд оноос хойш ардчиллын жилүүдэд сонгууль сонгуулийн дараа л Засгийн газрын бүтцийн тухай асуудлыг ярьдаг. Засгийн газрын бүтэц ярихаараа хэсэг бүлэг фракцад зориулсан, хэсэг бүлэгт зориулсан яам, албан тушаал бий болгодог ийм маягийн төрийн бүтэц байгуулдаг шугамаар явж ирсэн. Үүнийг нэг талаас нь зөв болгоё гэсэн бол энэ удаа нэлээн  нухацтай ярилцаад Засгийн газрын бүтэц бол харьцангуй тогтвортой удаан мөрдөгдөхөөр ийм байвал зүгээр байсан. 

Харамсалтай нь тэгж чадаагүй, нууц биш ерөөсөө Засгийн газар түр зуур оршин тогтнох, ингээд франц бүлэглэл дотор байгаа хүмүүст зориулсан бүтэц гаргаад түүнийгээ авч үлдэх гэсэн ийм л аргаар хийгдэж байгаа бүтэц юм. Тийм болохоор үүн дээр ач холбогдол өгөөд дэмжихгүй гээд ч яах юм билээ, дэмжье ч гээд яах юм билээ. Энэ бүтэц өөрөө зөв зохистой, өөд бүтэц биш гэж би хувь хүнийхээ хувьд бодож байна. Үүн дээр санал хэлмээр байна. Бид нар Төсвийн тухай хуулийг хэлэлцэх болоод байна л даа. Маргааш хэлэлцэх гэж байгаа байх. Гэтэл түрүүн хэллээ, үнэндээ бүтцийнхээ хүнийг оруулж ирэхгүй бол асуудлаа яах юм бэ? Манай намын бүлгийн байр суурь бол сайд нараа томилсны дараагаар төсвөө хэлэлцэх ёстой гэдэг ийм байр суурьтай байгаа. Өчигдөр бид нар бүлгийн санал, дүгнэлтийг Их Хурлын даргад хүргүүлсэн энэ төсвөө буцааж татаж аваач гэж харамсалтай нь өнөөдөр татаж авах ямар ч боломжгүй гэсэн ийм хариу ирсэн байна лээ. Үндсэндээ бид нар чинь одоогийн хуучин бүтцээр төсвөө оруулаад ирсэн. 16 яам, 19 сайд байх ийм төсөв оруулаад ирсэн. Эргээд бүтэц өөрчлөгдөхөөр өргөн барьсан төсвөө албан бичгээр юм уу, ямар нэгэн завсар хийгээд дотор талд  нь өөрчилдөг ийм маягаар Төсвийн хуулийг чинь хэлэлцдэг болох гээд байна шүү дээ. Ингэж боломгүй санагдаж байна. 

Өнгөрсөн 5 дахь өдрийн даргын зөвлөлийн хурал дээр намын дарга,  намын бүлгийн дарга тодорхой ярилцсан гэж бид нарт мэдээлсэн. Маш богино хугацаанд үүн дээр өөрчлөлтөө оруулаад татаж аваад хагас, бүтэн сайнд ажиллаад нэг дэх өдөр өргөн бариач гэж бид нар төсвийг ямар нэгэн байдлаар буцаах, энэ төсвийг хойш нь чангаах гэсэндээ биш, хуульд бүх юмаа нийцүүлээч гэдэг шаардлагыг тавьж энэ асуудлыг ярьсан юм. Харамсалтай нь эрх баригчдын зүгээс аливаа асуудлыг хэлэлцэхдээ хуульд нийцүүлэх тухай асуудлыг ярихад туйлын дургүй болжээ. Бид нар эхнээсээ хууль зөрчиж эхэлсэн, цаашдаа энэ хууль зөрчигдөөд яваад байж болно гэсэн ийм л үзэл баримтлалаар ажил явдаг боллоо. Тэгэхээр Монгол оронд төр гэдэг юм үнэхээр хуулийн хүрээнд ажиллаж чадах юм уу, чадахгүй юм уу? Төр байгаа юм уу, үгүй юм уу гэдэг асуудал яригдах болоод байна шүү дээ. Бид үүн дээрээ анхаарлаа хандуулах ёстой гэж ингэж бодож байна. Цаашид төсөв дээр төсвөө буцааж татаж авч төсвөө хуульд нийцүүлж өгөхгүй бол энэ төсөв хэлэлцэхэд хэцүү төсөв байна лээ шүү. Өнөөдрийн бүтэц бүрэлдэхүүн орж ирснээс эхлээд хууль зөрчигдөж байгаа. Тийм болохоор хуульд бүх юмаа нийцүүлж яваарай гэдгийг хэлмээр байна. Тэгээд өнөөдрийн бүтэц бүрэлдэхүүнийг миний хувьд дэмжих боломжгүй. 

З.Энхболд: -Нямдорж гишүүн үг хэлнэ.

Ц.Нямдорж: -Уг нь Үндсэн хуулиараа бүтэц бүрэлдэхүүний хуулийг хамтад  нь оруулж ирээд шийдвэрлэх байсан юм. Тэгээд ингэж оруулж ирээд дахиад хугацаа алдах юм болж байна л даа. Үүний цаана зүгээр юм байгаа биш, Ордон дотор ордны хуйвалдаан хийх ажлууд удаан хугацаанд хийгдэж байгаа шүү дээ. Одоо та нар бүрэлдэхүүнийг хардаад сууж байгаа нөгөө Шударга ёс эвслийнхэн бүгдээрээ алга байна шүү дээ. Энэ юу болж байна вэ? Батцогт чи Ардчилсан намд орсон юм бол тэр Шонхорын талд очиж суу. Наад суудал чинь таарахгүй байна. Ерөнхийдөө Монгол төрийг самардаг явдлаа хэзээ болих юм бэ? Би Монголын төрд зүтгэнэ гэж тангараг өргөсөн хүн, энэ тангарагтаа үнэнч байх гэж 20-иод жил энд байлаа, элдвээр дайрууллаа, давшлууллаа тэр бол миний зовлон. 

Энэ хор хуйвалдаан явж байна шүү дээ. Өчигдөр ордны баруун талд баахан хүмүүс ирээд нэг хүний тухай яриад явж байна лээ. Өнөөдөр Улаан гэж хогийн амьтан байна гээд интернэт дээр материал гарчихсан байна. Энэ чинь эдний нам дотроос нь зохион байгуулж байгаа ажиллагаа шүү дээ. Ийм л хор явж байна шүү дээ. Ардчилсан намынхан фракцуудынхаа хооронд бие биенээ шантаажлаад хэнийгээ хэзээ яаж унагаах вэ гэдэг хор найруулаад 7 хонож байгаа шүү дээ. Шонхор нь МоАХ-той нийллээ гэнэ, саллаа гэнэ. Ийм л юм хийж та нар сууж байгаа шүү дээ. 1996 онд яг ийм болсон юм. Ингэж хоорондоо хор хуйвалдаан хийж байгаад бие биенээ 4 удаа унагаасан юм. Тэгээд сүлдээ Ардын нам руу дайрсан юм. Боинг онгоц оруулж ирэхээс болоод Малайзын усан цахилгаан станцын төсөл дээр хоорондоо иргэний дайн зарлаад ингээд бие биенээ татаж унагаад эцэст нь Зоригийн аминд хүрсэн хэрэг гараад ингээд 1996 оны бүрэн эрх дууссан юм. Одоо та нар үүнийгээ хийх гэж ил далд хугацаагаа алдаж, үүний цаана шантааж явж байна. Худлаа ил гарч ирж шударга юм яриад цаад талд нь нөхрөө ах дүү нараа ажилд тавих, өрөөндөө суугаа хүнээ ажилд тавих, тендер авах, банкнаас зээл авах ийм л хуйвалдаан зохион байгуулдаг шүү дээ та нар. Үүнийгээ л та нар хийж байна шүү дээ. Аль болгон Төрийн ордон чинь улс төрд хордож амьдрах юм бэ? Би эрх баригчдад хандаж хэлж байна, энэ Монголын төрийг өөрсдөө хорлодог, өөрсдийнхөө амин хувийн зугаа гаргадаг явдлаа та нар хэзээ болих юм бэ? Өнгөрсөн 4 дэх өдөр асуудлаа оруулаад ирэх бололцоо байсан байхгүй. Одоо дахиад 7 хоногийн хугацаа яригдаж байна. Төсвөө 15-нд батлах ёстой, төсөв чинь хууль зөрчсөн, буцаахаас өөр ямар ч аргагүй төсөв. Бат-Үүл чинь хүртэл чарлаад эхэлж байгаа биз дээ. 


Та нар Монгол төрийн гал голомтыг самрах гэсэн оролдлогоо хэзээ зогсоох юм бэ? Монголыг Украин болгох гэсэн оролдлогоо хэзээ зогсоох юм бэ? Худлаа шударга юм ярьж байгаад Монгол төрийн гал голомтыг самрах юмыг байн байн хийгээд байгаа юм. Энэ Монгол төрийн гал голомтыг самрах гэсэн хор хуйвалдааныг нь эцсээ хүртэл үхтлээ эсэргүүцэж, тэмцэж байгаад байгаад дуусна шүү. Энэ бие даагчид, Шударга ёс эвслийнхэн, Ардчилсан намын францууд та нар Монгол төрийн гал голомтыг самарч, Монголыг.. 

З.Энхболд: -Холбогдолтой юм ярья. Лүндээжанцан гишүүн.

Д.Лүндээжанцан: -Үүн дээр  хоёр юм дээр саналын зөрүү байгаа юм. Нэгдүгээрт орж ирсэн дагалдах хуулиудаа Засгийн газрын бүрэлдэхүүний тухай хуульд өөрчлөлт оруулах тухай хуулийн төслийг дагалдах өөрчлөлт оруулах хуулийн төсөл гэж орж ирсэн. Тэгээд Инновацийн хууль, Концессын хууль, дэгийн хууль, Хөгжлийн банкны хууль, Мэдээллийн ил тод байдлын хууль гээд 12 хуульд өөрчлөлт оруулахаар ороод ирсэн. Тэгэхээр доторхыг нь уншихаар төрийн захиргааны төв байгууллага ийм юм эрхэлнэ гээд байгаа. Тэгэхээр бүтэц бүрэлдэхүүн хоёр нэг юмны хоёр тал байж болно. Бүтцээ дагаж энэ орж ирэх ёстой, бүрэлдэхүүнээ дагаж орж ирсэн учраас үүн дээр цөөнх маягтай байгаа юм. Үүнийг засаач. Үг, үсгийн алдаануудыг больё, Батлах хамгаалахын сайдыг Батлах хамгаалах сайд гээд биччихсэн, нэг ёсондоо Бат-Эрдэнэ сайд бол ганцаараа Монголыг хамгаалах болж байна шүү дээ. Батлах хамгаалахын сайд гэвэл түүнийг удирддаг хүн болж гэх  мэтээр жижиг мөртлөө харахад юу ч биш юм шиг ярина лээ. Ер нь үүнийг хүртэл анхаарч байх ёстой оруулж ирж байгаа хүмүүс.  Хоёр дахь нь хүчин төгөлдөр болох асуудал байгаа юм. Бүтцийн хууль хэзээ хүчин төгөлдөр болох вэ гэхээр тогтоолд заачихсан байгаа баталсан хуульд Бүрэлдэхүүний хууль хүчин төгөлдөр болж батлахаар Бүтцийн хууль хүчин төгөлдөр болно гэж байгаа юм. Тэгэхээр Бүрэлдэхүүний хуулийг өнөөдөр хүчин төгөлдөр болгох ёстой. Энэ нь хэзээ ч юм хүчин төгөлдөр болоод тэгээд дараагаар нь сайд нарын асуудал Ерөнхийлөгчтэй зөвшилцөөд тэгээд сайд нарын асуудал орж ирнэ гэвэл энэ бол Мянгуужингийн үлгэр болно. 

Хүүхэд төрөх гэдэг шиг Бүрэлдэхүүний хууль гарах нь ойлгомжтой л доо, энэ бол ам цаас, ердөө тал хуудас байгаа шүү дээ. Тал хуудас хүрэхгүй, үүнийг өнөөдөр батлах ёстой. Ингээд батлангуут Бүтцийн хууль хүчин төгөлдөр болох ёстой. Тэгэхээр батлахаар хийж байгаа юм. Шууд сайд нарын асуудал гараад ирнэ, тэгэхээр энэ хооронд яах вэ гэдэг асуудлаар Төрийн байгуулалтын байнгын хороон дээр бас л нэлээн удаан маргаан болно. Биднийг бага зовоогоод манай ажлын хэсгийнхэн яриад ингээд бүтэц, бүрэлдэхүүний хуулийг батлаад 2016 оны шинэ сонгуулийн дараа гэхгүйгээр нэг юм оруулаад ирэх байх. Тэр нь бол өнөө маргаашгүй болохгүй болсныг түрүүн Төрийн байгуулалтын байнгын хорооны хурал дээр ч ярилаа. Давхар дээл дээр 2016 оноос гэсэн ийм томьёолол орж  ирсэн л дээ. Энэ Бүрэлдэхүүний хуулийг батлангуут Бүтцийн хууль хүчин төгөлдөр болно, бүтэц, бүрэлдэхүүн хүчин төгөлдөр болонгуут томилох ёстой хэдэн яамдын сайдын асуудлыг хэн түр зуур 2 хоног орлох юм, түрүүний хэлдгээр 2 сайд хөтлөлцөөд явж болохгүй. Ийм учраас завсар гаргахгүйгээр шийдэх ёстой асуудал гэдгийг хэлэхийг хүсэж байна.

З.Энхболд: -Дэмжсэн үү, дэмжээгүй юу? 3 гишүүн дэмжиж, 1 гишүүн дэмжээгүй байна. Отгонбаяр гишүүн дэмжихгүй бол үг хэлээрэй.

Ё.Отгонбаяр: -Дэмжихгүйгээр хэлье. Саяын асуудал л даа, би түрүүн асуугаад байсан Завсар гарна, гарахгүй гээд Сайханбилэг сайд маргаад байх юм. Та бодохдоо өнөөдөр бид нар Уул уурхайн яамыг Эрчим хүчний яамтай нийлүүлээд Уул уурхай, эрчим  хүчний яам гэдгээ батлаад өгнө. Тэр яамны сайд нь хэн юм бэ? Ганхуяг юм уу, Сономпил юм уу? Дараагийн сайд нарын томилгоо чинь Ерөнхийлөгчтэй зөвшилцөөд явтал Нямдорж гишүүний хэлээд байгаа шиг цаад талын хорыг нь больё, төрийн процедураа аваад явтал зай гарна. Энэ зайн дээр чинь янз бүрийн юмнууд хийгддэг шүү дээ. Өмнө нь хийгдэж ирсэн түүхийг нь түрүүн дурдаад л байна. Миний асуугаад байгаа тэр юм. Хэрвээ яг зайг нь гаргахгүй явах юм бол одоо байгаа сайд нар нь бүтэцтэйгээ хамт огцроод үүрэг гүйцэтгэгч нар болох ёстой шүү дээ.  Энэ хоёр сайдын нэгийг нь үүрэг гүйцэтгэгчээр тавиад тэр яамныхаа ажлын хариуцаад явж байх ёстой. 

Хоёрдугаарт, Сайханбилэг даргаа, та завсаргүй томилно гээд Их Хурлын өмнөөс яриад байх юм, хуулиараа Засгийн газрын гишүүнийг Улсын Их Хурал томилдог шүү дээ, томилох болоогүй байна, асуудал чинь орж ирээгүй байна. Та яагаад Улсын Их Хурлын өмнөөс шийд гаргаж яриад байгаа юм бэ? Ер нь сүүлийн үед төрд байгаагүй жишиг их явж байна. Их сонин жишгүүд гарч ирж байна, үүн дээр санаа зовж байна. Ордон дотор тийм яриа гараад удаж байгаа шүү дээ. Янз бүрийн юмнуудыг чинь гадаадын төслийн хүмүүс хийгээд байна гэж Монголын төр эрхбиш бүтцээ гадаад хүмүүсгүй хийх ёстой. Түрүүн би төсвийн асуудлыг би хөнддөг нь та нар төрийг задлах процесс хийгээд байна шүү дээ. Төрийн задлах процесс хийгээд байна шүү дээ.  Хэрвээ нэгэнт аймгийн Засаг дарга соёлын төв, эмнэлэг, сургуулиа барих юм уу гэдгээ мэддэг болж байгаа юм бол нэгдсэн Монгол улс чинь байхгүй болж байна, хөгжлийн хэмжээ чинь байхгүй болж байна. Салбарын сайд нь энэ салбарт ирэх жил гэхэд ямар ахиц дэвшил гарах вэ гэдгээ мэдэхгүй болж байна. Ийм юм яваад байгаа учраас санаа зовж хэлж байгаа юм. Түүнээс биш та нартай муудаж, хэрэлдэж, уралдах гээд байгаадаа биш юм шүү. Яалт ч үгүй бүтцээр нь задлаад, төсвөөр нь задлаад ийм байдал үүсгээд байна шүү дээ. Ирэх онд бид нар ямар үр дүнд хүрнэ гэж бодож явах вэ? Энэ сайд нараас чинь бид  юу асуух вэ? Мэдэхгүй, аймгийн дарга нар мэднэ гээд хариулна шүү дээ. Ийм л юм болох гээд байгаа юм. Тийм учраас би энэ хуулийг дэмжихгүй байна. 

З.Энхболд: -Отгонбаяр гишүүн дэмжсэнгүй. Одоо дэмжихгүй нэг гишүүний үг  хэлэх эрх байна. Мэндчилгээ дэвшүүлье. Улсын Их Хурлын гишүүн Одонтуяа, Эрдэнэ нарын урилгаар Нийслэлийн Баянгол дүүргийн 4 дүгээр хорооны 44 иргэн Улсын Их Хурлын чуулганы ажиллагаа, Төрийн ордонтой танилцаж байна. Та бүхэнд ажлын амжилт, эрүүл энх, сайн сайхныг хүсэн ерөөе. 


Баярцогт  гишүүн дэмжих байлгүй дээ тийм ээ? Дэмжихгүйгээр тайлбар хэлнэ гэдэг горим байхгүй шүү дээ. Баярцогт гишүүн дэмжихгүй үг хэлнэ.

С.Баярцогт: -Энэ Засгийн газрын бүтэц, бүрэлдэхүүн хуулиар батлагддаг. Бүх түүхэндээ зэрэг батлагдаж байсан. Дараагаар нь Засгийн газрын гишүүнээр томилдог хүмүүсийг Улсын Их Хурлын тогтоолоор баталдаг энэ асуудлуудаа голдуу зэрэг өргөн барьдаг байсан. Засгийн газрын үйл ажиллагаагаа явуулж байх дунд энэ бол хоёр дахь удаа хийгдэж байгаа бүтцийн өөрчлөлт. Жасрай гуайн Засгийн газрын үед нэг нам дийлэнх олонх байсан, асуудалгүй бүтэц, бүрэлдэхүүн хүнийхээ асуудлыг Улсын Их Хурлынхаа тогтоолдоо зэрэг оруулаад ирсэн байх. Өнөөдрийн оруулж ирж байгаа бүтэц, бүрэлдэхүүнтэй холбоотой асуудал дээр Засгийн газарт шүүмжлэлтэй хандах нэг зүйл байгаа юм. Бүтэц, бүрэлдэхүүнээ хамт оруулж ирэх ёстой байсан. Асуудлын гол нь юунаас болсон бэ гэхээр Улсын Их Хурлын тогтоолоор батлагдах сайд нарынх нь нэр бэлэн биш учраас бүтцийг нь батлахад Улсын Их Хурал үүнийг ойлгож хандаад, Бүтцийн хууль чинь Бүрэлдэхүүний хууль батлагдахаар хүчин төгөлдөр болно шүү гэдэг заалттайгаар бид нар 4, 5 хоногийн өмнө батлаад явуулчихсан. Ингээд Бүрэлдэхүүний хууль орж ирж байна, харин дагалдах хуулиудаа та нар Бүтцийн хуулийг дагалдуулж орж ирж байна гэж өргөн барих ёстой байсан. Хуулийн үзэл баримтлалаа зөв хийсэн, мэдүүлэхээ зөв  хийсэн, та нар тов тогтоолгохоо аваачаад Бүрэлдэхүүний хуульд өөрчлөлт оруулсантай холбогдуулж тов тогтоолгож өгнө үү гэснээс болоод Төрийн байгуулалтын байнгын хороон дээр ч гэсэн, Улсын Их Хурал дээр ч гэсэн Бүрэлдэхүүний хуулийг дагаж бусад хуульд өөрчлөлт орж байгаа юм шиг ойлгогдоод байгаа юм. Үүнийг чинь харин Төрийн байгуулалтын байнгын хороо засаад Бүтцийн хууль болон Засгийн газрын хуульд өөрчлөлт орсонтой холбогдуулаад энэ өөрчлөлтүүдийг тусад нь баталъя нэг.

Дараа нь Бүрэлдэхүүний хуулийг чинь баталъя. Бүрэлдэхүүний хууль батлагдах хоёр нөхцөл үүсэж байгаа юм. Та нар хүмүүсээ батлагдахаас нь өмнө өргөн барь нэг. Энэ бол завсар гаргахгүйгээр явна. Хүмүүсийн өргөн барьж чадахгүй бол бүрэлдэхүүн батлагдаад шууд үүрэг гүйцэтгэгч томилогдох ийм нөхцөл байдал үүсэж байгаа юм. Үүнийг бид нар аль аль талдаа ойлгож байгаа юм. Би Засгийн газарт хандаж юу гэж хэлж байгаа юм бэ гэхээр үүнийгээ шуурхай түргэн оруулж ир. Улсын Их Хурал үүн дээр маш их ойлгож хандаж байгаа шүү. Тийм учраас Төрийн байгуулалтын байнгын хороо өргөн барьснаас нь засаж хоёр хэсэг болгож хэлэлцүүлэгт оруулъя гэж дүгнэлтдээ хийсэн байгаа гэдгийг хэлэх гэсэн юм. Баярлалаа. 

З.Энхболд: -3 гишүүн дэмжиж, 3 гишүүн дэмжсэнгүй үг хэллээ. Үг  хэлж дууслаа. Одоо санал хураана. Нэлээн олон хуулийн нэр унших юм байна. Байнгын хорооны саналаар санал хураах томьёолол унших гэж байна.

Засгийн газрын бүрэлдэхүүний тухай хуульд өөрчлөлт оруулах тухай хууль, Инновацийн тухай хуульд нэмэлт, өөрчлөлт оруулах тухай, Концессын тухай хуульд өөрчлөлт оруулах тухай, Монгол Улсын Их Хурлын чуулганы хуралдааны дэгийн тухай хуульд өөрчлөлт оруулах тухай, Монгол Улсын Хөгжлийн банкны тухай хуульд өөрчлөлт оруулах тухай, Мэдээллийн ил тод байдал ба мэдээлэл авах эрхийн тухай хуульд өөрчлөлт оруулах тухай, Төсвийн тогтвортой байдлын тухай хуульд өөрчлөлт оруулах тухай, Төсвийн тухай хуульд нэмэлт,өөрчлөлт оруулах тухай, Хилийн боомтын тухай хуульд өөрчлөлт оруулах тухай, Чөлөөт бүсийн тухай хуульд өөрчлөлт оруулах тухай, Шилэн дансны тухай хуульд нэмэлт, өөрчлөлт оруулах тухай, Хөрөнгө оруулалтын тухай хуульд нэмэлт, өөрчлөлт оруулах тухай, “Төр, хувийн хэвшлийн түншлэлийн талаар төрөөс баримтлах бодлого батлах тухай тогтоолын хавсралтад өөрчлөлт оруулах тухай” Улсын Их Хурлын тогтоолын төслүүдийг хэлэлцэх нь зүйтэй гэсэн санал хураая. 

Санал хураалт.

Санал хураалтад 61 гишүүн оролцож, 48 гишүүн зөвшөөрч, 13 гишүүн татгалзаж, 78.7 хувийн саналаар Байнгын хорооны санал дэмжигдлээ. 

Хууль, тогтоолуудын төслийг хэлэлцэх нь зүйтэй гэж үзсэн тул анхны хэлэлцүүлэгт бэлтгүүлэхээр Төрийн байгуулалтын байнгын хороонд шилжүүллээ. Төрийн байгуулалтын байнгын хороо одоо гарч хуралдаанд дуусангуут нь чуулганаа үргэлжлүүлье. Түр завсарлага. 

Дууны бичлэгээс буулгасан:

ПРОТОКОЛЫН АЛБАНЫ  

ШИНЖЭЭЧ                                                                             М.НОМИНДУЛАМ


